
КАСПИЙОРТИ ВИЛОЯТИДА РУС ПОСЁЛКАЛАРИНИНГ
ТАШКИЛ ЭТИЛИШИ
Каспийорти вилоятида руслар томонидан ҳарбий мақсаддаги қўрғонларини ташкил этишни 1714 йилда Пётр I томонидан жўнатилган Бекович-Черкасский экспедицияси амалга ошириши керак эди. Русларнинг доимий иштирокини таъминлаш мақсадида Каспий денгизининг шарқий қирғоқларида Авлиё Пётр, Александровск ва Қизилсув қўрғонлари қурилган [1, с. 2]. Экспедициянинг барбод бўлиши билан қўрғонларни сақлаб қолиш имконияти бўлмади. Русларнинг кейинги ҳаракатлари 1834 йилда бошланди. Перовскийнинг буйруғи билан Қайдак кўрфази қирғоғида жойлашган Қизилтош худудида янги қўрғон барпо этилди. Шу билан Каспийнинг шарқий худудларида русларнинг доимий иштироки таъминланди. Лекин қўрғон 1846 йилда Манғишлоқ яриморолига кўчирилган ва Форт-Александровск номи билан юритиладиган бўлди. Бир йилдан кейин денгиз ёқасида балиқчилар посёлкаси – Николаевский ташкил этилган бўлса 1869 йилда полковник Столетов бошчилигида Красноводск истеҳкоми барпо этилган [1, с. 3]. Ташкил этилган бу истеҳкомлар кўп ўтмай вилоятдаги энг катта шаҳарларга айланган.
Каспийнинг шарқий соҳилларида посёлкалар аввалига истеҳком сифатида қурилган бўлса, Манғишлоқ уездининг Долгий, Заварот, Николаевский посёлкалари, Красноводск уездининг Петровский посёлкаси балиқчилик посёлкалари сифатида вужудга келган.
Россия ва Эрон ўртасидаги 1881 йилги келишувга кўра, Эроннинг айрим чегара худудлари Каспийорти вилоятига берилганлиги сабабли шу худудда жойлашган Гермоб ва Бахердин қишлоқларининг форсийзабон аҳолиси ўз уйларини ташлаб кетишга мажбур бўлганлар. Аҳолидан бўшаган қишлоқларда 1889 йилда 22 та рус оилаларини жойлаштириш билан Михайловский, кейинроқ Дмитриевский  ташкил этилган [2, с. 30].

Маълумотлар тахлили шуни кўрсатадики, вилоятда мустамлака хокимиятининг хайрихоҳлиги сабабли посёлкаларнинг сони жуда тез ортиб борган. 1897 йилга келиб вилоятда 4 та балиқчилик ва 16 та деҳқончиликка ихтисослашган посёлкалар қурилган бўлса [3, с. 10], 1910 йилга келиб посёлкаларнинг сони 32 тага етди: Манғишлоқ уездида Николаевский, Долгий, Заворот, Кулали, Красноводск уездида Александровский, Анненковский, Никольский, Петровский, Асхабод уездида Ванновский, Дмитревский, Комаровский, Куропаткинский, Михайловский, Обручевский, Невтонский, Рерберговкий, Романовский, Верхне – Скобелевский, Нижне – Скобелевский, Самсоновский, Яблонка, Янабский, Тумановский, Боголюбовский, Прохладный, Таджен уездида Крестовый, Наврўзобод, Хон-Ёб, Арчиньян, Хиваобод, Марв уездида Козелковский, Гродековский, Алексеевский, Полтавский посёлкалари қурилган [4, с. 204-213]. Ташкил этилган посёлкаларнинг кўпчилиги Асхабод уездида жойлашган эди. Уезддаги мавжуд 17 та посёлкадан 12 таси область бошлиғи генерал Куропаткин даврида ташкил этилганди [2, с. 31].
Рус посёлкалардан ташқари Форт-Александровск, Красноводск, Асхабад каби руслар томонидан ташкил этилган катта шаҳарлар ҳам мавжуд бўлган. 1903 йилга келиб 27308 киши [5, с. 11] рўйхатга олинган Асхабад шаҳрида руслар 10700 кишини, татар ва лезгинлар 6060 кишини, арманлар 5340 кишини ташкил этишган [5, с. 155]. Россия империяси истилосидан сўнг Туркистонда кавказликларни учратиш ажабланарли холат эмасди. Каспийорти вилоятида эса улар кўпчиликни ташкил этган. Масалан, вилоятида руслар 32290 кишини ташкил этган 1903 йилда грузинлар 319 кишидан, арманлар 8414 кишидан, татар ва лезгинлар 7069 кишидан иборат бўлганлар [5, с. 12]. Бундан ташқари жуда озчилик бўлсада осетин, лезгин, черкес каби миллат вакилларини ҳам учратиш мумкин бўлган [6, с. 70].
Каспийорти вилоятда кўчириш сиёсати туфайли миллий хилма-хиллик Европа миллатлари ҳисобига ҳам кенгайган. 1903 йилги маълумотга кўра вилоятда поляклар 1715 кишини, немислар 1003 кишини, юнонлар 55 кишини, французлар 8 кишини ташкил этганлар [5, с. 12]. Бундан ташқари болгар, чех, литвалик каби миллат вакилларини учратиш қийин эмасди [7, с. 90].

Туркистон яҳудийлари ўзларининг тарихи билан бошқа халқлардан ажралиб туради. Улар Россия босқинигача ўлкада яшаб келган бўлсаларда, ижтимоий – сиёсий хуқуқлари чекланган эди. Мустамлакачилик даврида бу тенгсизликка бархам берилиб, улар бошқа маҳаллий халқлар билан бир хил хуқуқларга эга бўлган. Натижада яҳудийларнинг сони тез ортиб борди. 1903 йилги маълумотга кўра, уларнинг сони 989 кишига етган [5, с. 12]. Улар, асосан, шаҳарларда яшашган бўлсаларда, яҳудийларни посёлкаларда ҳам учратиш қийин эмасди. 1897 йили Асхабод уездида ташкил этилган Яблонка посёлкаси яҳудийлар томонидан бунёд этилган [2, с. 37].
Каспийорти вилоятида кўчириш сиёсатининг ўзига хос яна бир жиҳати шундан иборат эдики, форслар ва афғонларни кўплаб учратиш мумкин бўлган. 1899 йилда афғонлар, асосан, Марв уездида истиқомат қилган бўлса, форсларни барча уездларда учратиш мумкин эди. Шу йили вилоятда афғонлар 37 кишини, форслар эса 7814 кишини ташкил этган. 1910 йилга келиб афғонларнинг сони 2964, форсларнинг сони эса 30684 нафарга етган [1, с. 21]. Форслар 1890 йилда кўчиб келган аҳолининг 29 % ини, 1891 йилда эса 35 % ини ташкил этган. Хатто, руслар ҳам бундай кўрсатгичга эга бўлмаганлар: 1890 йилда 25 %, 1891 йилда эса 31 % [8, с. 24]. 
Аввалига посёлкаларни ташкил этиш аста-секинлик билан бошланган бўлса XIX асрнинг 80 – йиллари охирларида бу соҳадаги фаолият тезлашиб кетди. Каспийортида 47 йил давомида (1847 йилдан 1888 йилгача – И.К.) 2 та посёлка ташкил этилганлиги, кейинги 22 йил оралиғида (1888 йилдан 1910 йилгача – И.К.) 32 та посёлкалар бунёд этилгани фикримизни тасдиқлайди (жадвалга қаранг). 
Каспийорти вилоятидаги рус посёлкалари тўғрисида маълумот (1911 йил) [9, с. 6-12]
	№
	Посёлка номлари
	Ташкил этилган йил
	Уезд
	Хўжалик сони
	Аҳоли сони

	1
	Николаевский
	1847
	Манғишлоқ
	258
	1353

	2
	Долгий
	1876
	Манғишлоқ
	85
	386

	3
	Михайловский
	1888
	Асхабад
	30
	158

	4
	Ванновский
	1890
	Асхабад
	13
	87

	5
	Верхне-Скобелев
	1891
	Асхабад
	16
	77

	6
	Дмитревский
	1891
	Асхабад
	11
	47

	7
	Александровский
	1892
	Красноводск
	10
	35

	8
	Самсоновский
	1892
	Асхабад
	13
	65

	9
	Алексеевский
	1892
	Марв
	107
	558

	10
	Петровский
	1893
	Красноводск
	16
	27

	11
	Крестовый
	1893
	Тежен
	61
	339

	12
	Обручевский
	1894
	Асхабад
	30
	225

	13
	Рерберговский
	1894
	Асхабад
	14
	40

	14
	Куропаткинский
	1894
	Асхабад
	19
	130

	15
	Комаровский
	1894
	Асхабад
	7
	19

	16
	Авневковский
	1895
	Красноводск
	7
	24

	17
	Никольский
	1896
	Красноводск
	18
	109

	18
	Романовский
	1896
	Асхабад
	34
	188

	19
	Полтавский
	1896
	Марв
	25
	113

	20
	Невтоновский
	1897
	Асхабад
	12
	57

	21
	Тумановский
	1897
	Асхабад
	19
	88

	22
	Яблоновский
	1897
	Асхабад
	7
	84

	23
	Заворот
	1902
	Манғишлоқ
	4
	26

	24
	Наврўзобод
	1905
	Тежен
	13
	71

	25
	Янобский
	1906
	Асхабад
	10
	38

	26
	Нижне-Скобелев
	1908
	Асхабад
	9
	17

	27
	Арчиньян
	1908
	Тежен
	31
	207

	28
	Хиваобод
	1908
	Тежен
	35
	204

	29
	Блогодарный
	1908
	Тежен
	18
	76

	30
	Кулали
	1909
	Манғишлоқ
	9
	39

	31
	Боголюбовский
	1909
	Асхабад
	10
	15

	32
	Козелковский
	1909
	Марв
	40
	183

	33
	Гродековский
	1909
	Марв
	57
	225

	34
	Прохладный
	1910
	Асхабад
	9
	55


XIX асрнинг охирларига келиб Россиянинг Европа қисмида 23 миллион ортиқча ишчи кучи тўпланиб қолган эди [10, с. 22]. Ишчи кучини Туркистон ўлкасига кўчириш орқали подшо хукумати бир қатор ижтимоий – сиёсий, жумладан, миллий масалани ижобий ҳал этиш мақсадини кўзлаган. 1891 йилда Россиянинг ғарбий ва марказий ҳудудларида юз берган очарчилик 40 миллион аҳолини қамраб олган. Натижада 90 – йиллар охирига келиб йилига 5 – 6 миллион аҳоли очарчилик юз берган ҳудуддаги қишлоқларни ташлаб кетишга мажбур бўлган. Уларнинг бир қисми турли шаҳарлардаги завод ва фабрикаларда доимий ишчиларга айланган бўлсалар, бир қисми деҳқончилик учун янги ва қулай ерларни қидириб топиш истагида эди [11, с. 37]. Россиянинг Европа қисмидаги қоратупроқли ҳудудларда ҳосил яхши бўлмаган 1890 – 1899 йилларда аҳолининг кўчиши сезиларли даражада кучайган. Масалан, Чернигов губерниясидан 1890 йилда 152 киши Туркистоннинг турли ҳудудларига кўчган бўлса, 1891 йилда 3965 киши, 1896 йилда 36198 киши ўз ихтиёри билан кўчиб келган [10, с. 26].
Россия хукумати аҳолини кўчириш орқали ўз губернияларидаги ички аҳволни изга солиш билан бирга Туркистонда империя таянчини яратиш имкониятига эга эди. Шунинг учун кўчириш давлат сиёсати ҳисобланиб кўчиб келаётганлар қўллаб-қувватланган ва хукумат томонидан жуда катта ёрдам кўрсатилган. Туркистон кўчириш бошқармаси кўчиб келганларга ер бериш, уй қуриши, хўжалик юритиши учун дастлабки маблағ ва хўжалик инвентарларини тақсимлаш билан шуғулланган. 1886 йилги Низомга кўра кўчиб келган хар бир эркак учун 10 десятина, 1903 йилдан эса хар бир хўжаликка суғориладиган ерлардан 10 десятина, аралаш туманларда эса 20 десятинагача ер тақсимланиши белгиланган [12, с. 126]. Каспийорти вилоятида биргина 1889 йил Михайловский посёлкасини ташкил этиш жараёнида харбий вазир область бошлиғи генерал Комаров ва уезд бошлиғи Невтоновга кўчирилаётган хар бир хўжаликка 100 рубль миқдорида маблағ, кўчиш жараёнида транспорт билан таъминлаш, 10 йилгача солиқ ва мажбуриятлардан (харбий мажбуриятдан ҳам – И.К.) озод қилиш каби имтиёзлар берилиши кераклигини таъкидлаган [2, с. 30].
Посёлкалар табиийки энг қулай худудларда ташкил этилган. Янги ташкил этилган посёлкаларда савдо дўконлари, мактаблар, ибодатхоналар, касалхона ёки амбулаториялар бўлиши қаттиқ назорат қилинган. Рус бўлмаган келгиндиларга ҳам шунга ўхшаш имкониятлар яратилган. Масалан, Марвда 1884 йил генерал Каморов, 1886 йилда уезд бошлиғи полковник Алиханов рухсати билан яхудий мактаблар очилган [1, с. 268].

Туркистон ўлкасида бўлганидек, Каспийорти вилоятида ҳам кўчириш сиёсати туфайли бошқа миллатга мансуб аҳоли вакиллари кўпайиб борди. Қисқа муддат ичида рус ва бошқа миллат вакиллари истиқомат қиладиган ўнлаб посёлкалар ҳамда шаҳарлар ташкил этилди. Албатта, буларни ташкил этишда кўчириш комиссияси томонидан вилоятдаги энг қулай худудлар ва унумдор ерлар танлаб олинган. Натижада тез орада фақат вилоятдагина эмас, бутун ўлкада подшо хукуматининг таянчи вужудга келтирилди. 

